
ماحولیاتی تانیثیت اور عصری اردو ناول
Eco-Feminism and contemporary Urdu Novel

Abstract:
Eco-Criticism is related not only to nature but also it has its connection with science and humanities. According to ideological discourse, ecofeminism is an extension of feminisms. A thing which common in woman and nature is that both possess motherhood in themsleves. Basic philosophical tenets of ecofeminism believe that the powers which exploit on the basis of race, gender, and social and physical differences, they exploit the nature as well. Ecological philosophy holds the human centered dualism responsible for anti environmental beliefs and factors. Similarly, ecofeminism holds the man centered dualism responsible for exploitation of women. The first methodical  novel which is based on ecology is "Bahao" written by Mustansar Hussain Tatar. In this novel man and women are not considered as dual instead they emerge as a unit of society. Urdu novel- "Neeli Baar" and "Graan" written by Tahira Iqbal are also significant regarding ecofeminism. In these novel woman is depicted closer to the nature. Moreover, "Bahar Gali" by Arshad Chahal and "Kohe Giran" by Khalid Fateh Muhammad are also important in this regard. These novels depict the dualism of man and woman.In the article the study of above mentioned novels is presented according to ecofeminism.

ملخص:
ماحولیاتی تنقید ایک طرف فطرت اور دوسری جانب سائنس اور انسانی علوم سے جڑا ڈسکورس ہے۔ نظریاتی ڈسکورس میں ماحولیاتی مادریت تانیثی تحریک کی توسیع ہے۔ عورت اور فطرت میں ایک ساجھا رشتہ مادریت کا ہے۔ ماحولیاتی مادریت سے متعلقہ فلسفیانہ اساس کا مانناہے کہ جوقوتیں نسلی، صنفی، جنسی اور طبقاتی فرق اور جسمانی صلاحیتوں کی بنیاد پر استحصال کرتی ہیں، وہ فطرت کے استحصال سے بھی ہرگز نہیں چوکتیں۔ فلسفہ ماحولیات بشر مرکزی ثنویت کو ماحول مخالف اعتقادات و عوامل کا ذمہ دار ٹھہراتاہے اور ماحولیاتی مادریت مرد مرکز ثنویت کوعورت کے استحصال کا ذمہ دار قراردیتی  ہے۔ ماحولیاتی حوالے سے پہلا باقاعدہ اردو ناول، تارڑ کا  بہاو ہے۔ اس ناول میں مرد عورت ثنویت کا شکار ہونے کی بجائے ایک سماجی اکائی کے طور پر سامنے  آتی ہے۔  ماحولیاتی مادریت کے حوالے سے اردوکی اہم ناولوں میں: طاہرہ اقبال کی دو ناولیں، ’’نیلی بار‘‘  اور ’’گراں‘‘ ہیں، ان میں عورت کو فطرت کے قریب تر پیش کیا گیا ہے۔اس کے علاوہ ارشد چہال کا ’’بیاڑ گلی ‘‘، خالد فتح محمد کا ’’ کوہ گراں‘‘ اس موضوع پر یہ ناولیں اہم ہیں۔ جن میں عورت مرد کی ثنویت پیش کیاگیاہے۔ مقالہ میں ان ناولوں کا مطالعہ ماحولیاتی تانیثیت کے تحت کیاگیاہے۔
کلیدی الفاظ: مرد، عورت، مابعد جدید مباحث، تانیثیت، ماحولیات تانیثیت، اردو ناول، تنقید، ماحولیاتی تنقید

	مابعد جدید دور میں ماحولیاتی ڈسکورس کو تنقید کی دنیا میں خاص جگہ ملی ہے۔ اس ڈسکورس نے ادب کے مطالعے کو ماحول، فطرت، فضا، مناظر، ثقافت، مقامیت اور دیہی جمالیات سے جوڑا ہے۔ ماحولیاتی تنقید ایک طرف فطرت اور ثقافت سے تو دوسری طرف سائنسی اور انسانی علوم سے وابستہ ہے۔ ماحولیاتی تنقید صرف اور صرف ادب کے متنی تجزیے پر اکتفا نہیں کرتی بلکہ وہ معروض کے مظہرات کو ان کے علت و معلول کے رشتوں سمیت ادب کی معنویت میں معنیات تلاش کرتی ہے۔(۱)  نظریاتی ڈسکورس میں ایکو فیمینزم یا ماحولیاتی تانیثیت تانیثی تحریک کی توسیع ہے۔ ماحولیاتی تانیثیت کا مقصد صرف صنفی عدم مساوات کو اجاگر کرنا نہیں ہے بلکہ اس کا ایک وسیع تر مقصد خواتین کے مادریت کے پہلو کو زندگی کی کئی اہم جہات: عمرانیات، سماجیات، معاشیات اور فطرت کو ادب کے حوالے سے سمجھنا بھی ہے۔ ماحولیاتی تانیثیت خواتین کے مادریت کے پہلو اور فطرت کے مادری جذبے کی یکسانیت کو واضح کرنے کے اصولوں کو سامنے رکھ کر کام کرتی ہے۔ یہ ایک طرح سے سماجی اور سیاسی تحریک کا درجہ رکھتی ہے جس نے عورت کے ساتھ ساتھ فطرت کے استحصال کی تحقیق پر بھی اثر ڈالا ہے۔(۲)  ماحولیاتی تانیثیت ایک ایسا ادبی نظریہ ہے جو حقوق نسواں کے مختلف شعبوں: تحریک امن، خواتین کی صحت، جانوروں کی آزادی اور ماحولیات ایسی تحریکوں سے پھوٹ کر پروان چڑھا ہے۔ 
	تحریک نسواں، ماحولیات اور سوشلزم کی بصیرت سے ماخذ ماحولیاتی تانیثی فلسفیانہ اساس کا ماننا ہے کہ جو قوتیں نسلی، طبقاتی اور صنفی یا جنسی فرق اور جسمانی صلاحیتوں کی بنیاد پر استحصال کرتی ہیں وہ قوتیں فطرت کے استحصال سے بھی ہر گز گریز پا نہیں ہوسکتیں۔ ماحولیاتی تانیثیت نسلی، طبقاتی، صنفی، جنسی اور جسمانی استحصال کی شدت سے مخالف ہے۔ یہ نظریہ مراعات یافتہ اعلیٰ اور ظالم طبقہ اور کمزور مظلوم طبقے کے درمیان فرق کو بھی واضح کرتا ہے۔(۳)  عورت فطرت سے قریب تر ہے۔ مادہ پرست، جذباتی اور اختصاص پسند ہے۔ جنسی عمل اسے زمین سے زیادہ قریب تر کردیتا ہے۔ عورت کا بڑھتا پیٹ اور اٹھتی چھاتیاں اسے زمین سے زیادہ قریب کردیتے ہیں۔ دراصل ماحولیاتی شعور عورت کا روایتی شعور ہے۔(۴)  جینس بریک لینڈ عورت اور ماحول کے رشتے کو کچھ یوں واضح کرتے ہیں:۔
’’تانیثی تحریک ہمیشہ سے تحریک امن، نیوکلیئر مخالف تحریک اور تحفظ ماحولیات کی تحریک میں سرگرم عمل ہے۔ تانیثیت کو ماحول سے جدا کرنے کا عمل سر تن سے جدا کرنے کے مترادف ہے۔ ان ثقافتوں میں تاریخی طور پر خواتین کو زمین اور فطرت کے قریب تر دیکھا گیا ہے۔ (شاید بچے کی پیدائش اور حیض کی وجہ سے)۔‘‘(۵)
	انسان اور ماحول کا قریبی بندھن ہے۔ دنیا کا ہر فرد فطرت کی آغوش میں آنکھ کھولتا ہے۔ ماں کے پیٹ میں ہی اس کا ماحول سے ایک گہرا رشتہ قائم ہوجاتا ہے۔ بچہ دنیا میں آنے سے پہلے ہی ماں کے پیٹ سے باہر کے ماحول کا اثر لے رہا ہوتا ہے۔ بچہ جس وسیلے سے باہر کے ماحول سے اپنا رشتہ جوڑے ہوتا ہے، وہ ہستی ایک عورت ہوتی ہے۔ وہی مرد جب عورت، ماحول اور زندگی کے گہرے ربط سے طاقت ور جوان بن جاتا ہے تو ماحول اور عورت دونوں کو نقصان پہنچانے کی کوشش کرتا ہے اور ظلم، جبر اور تشدد سے بھی کام لیتا ہے۔(۶)  فلسفہ ماحولیات انسان مرکز فلسفے کو رد کرتے ہوئے تمام تر ماحولیاتی بگاڑ کا سبب غلبے کی منطق کو قرار دیتا ہے۔ ماحولیاتی تانیثیت ماحول اور خواتین کے استحصال کا سبب مرد مرکز فلسفے کو قرار دیتی ہے۔ اس بارے میں گریگ گیرارڈ کچھ یوں رقمطراز ہیں:۔
’’فلسفہ ماحولیات بشر مرکزی ثنویت (انسان/ فطرت) کو ماحول مخالف اعتقادات اور عوامل کا ماخذ قرار دیتا ہے۔ جبکہ ماحولیاتی تانیثیت مرد مرکز ثنویت (مرد/ عورت) کو عورت کے استحصال کا ذمہ دار ٹھہراتا ہے۔ ماحولیاتی فلسفہ اور ماحولیاتی تانیثیت میں غلبہ کی منطق (Logic of Domination) ایک قدر مشترک ہے۔ انسان ماحول پر جبکہ مرد عورت پر غلبہ پانا چاہتا ہے۔‘‘(۷)
	ڈاکٹر فرخ ندیم ماحولیاتی تانیثیت میں دوہری ثنویت پاتے ہیں۔ ان کے مطابق ماحولیاتی تانیثیت اول تو فطرت اور ثقافت کی ثنویت سے اپنا راستہ تلاش کرتی ہے۔ دوسری قسم کی ثنویت میں زبردست اور بالا دست کے نظام کے سبب فطرت کو عورت کی مانند ثقافتی نظامات کی سیاست کا شکار دیکھتی ہے۔ اس زمین اور عورت کی کوکھ میں ایک فطری ربط ہے۔ مرد دونوں کو بے دردی سے اجاڑ رہا ہے۔ عورت اور فطرت پیداوار کے رشتوں میں اپنا اہم اور بنیادی کردار ادا کرتے ہیں۔ اس قدر اہم کردار کے باوجود پدرسری نظام میں فطرت اور عورت دونوں غیراہم اور کم تر درجے کے حامل ہیں۔(۸)  ماحولیاتی تانیثیت سے جڑے نقادوں کا ماننا ہے کہ ہمارا ادب بھی مردانہ سماج کی نمائندگی کرتا ہے۔ خواتین اور سماج سے ان کے تعلق کو افسانوی انداز میں پیش کرتا ہے۔ ادب کے وسیلے سے اکثر خواتین کی اسٹریوٹائپ صنفی شبعیہ پیش کی جاتی ہے جو مردوں کی طاقت اختیار اور دبدبہ کو بڑھاوا دیتی اور مستحکم کرتی ہے۔ ماحولیاتی تانیثیت پسند نقادوں کا یہ نظریاتی ڈسکورس پدرسری سماج کے اس صنفی رویے کے خلاف ہے۔ اس ڈسکورس کے تحت خواتین اور فطرت کے استحصال میں برتے جانے والے طریقہ ہائے کار اور اس استحصال میں سرگرم عمل قوتوں کو موضوع بنایا گیا ہے۔ ادب میں عورت اور فطرت کی پیش کش کو تانیثی زاویہ نگاہ سے دیکھا گیا ہے۔ ماحولیاتی نقاد پدرسری معاشرے کی برتری کو چیلنج کرتے ہیں۔ اردو ادب میں عصری ناول کا جائزہ ماحولیاتی نکتہ نظر سے لیں تو ہمیں ماحولیاتی تانیثیت سے متعلق اچھا خاصا مواد ملتا ہے۔
	مستنصر حسین تارڑ کے ناول ’’بہاؤ‘‘ (۱۹۹۲ء) کو پہلا باقاعدہ ماحولیاتی ناول قرار دیا جاسکتا ہے۔ ماحولیاتی تنقید بشر مرکزیت فلسفے کو رد کرتے ہوئے اس کی ضد کے طور پر حیات مرکز ( Biocentrisim) کی اصطلاح وضع کرتی ہے۔ حیات مرکز فلسفہ ہر ذی روح کو برابر درجہ دیتا ہے۔ تارڑ نے بہاؤ میں جس سماج کی تصویر کشی کی ہے وہ آج سے تقریباً پانچ ہزار سال پرانا مدرسری نظام ہے۔ اس نظام میں عورت و مرد جنسی اعتبار سے برابر مرتبے کے حامل ہیں۔ سماجی طور پر عورت کا کردار زیادہ اہمیت کا حامل ہے۔ مدرسری نظام میں عورت کو زمین کی مانند تخلیقیت کا منبع جان کر کلیدی مقام دیا جاتا ہے۔ عورت کسی ایک مرد کی پابند نہیں ہے۔ وہ تخلیقی عمل کے لیے جنسی تعلقات میں آزاد ہے۔ مدرسری سماج کی ایک خاصیت کثرت زوج بھی ہے۔ عورت اس معاملے میں بالکل آزاد اور خود مختیار ہے۔ ناول کے مرکزی کردار پاروشنی کی شادی تو ورچن سے ہوتی ہے مگر جنسی اختلاط ورچن کے علاوہ سمرو سے بھی ہے جو اس سماج میں بالکل بھی معیوب عمل نہیں ہے۔
’’ورچن یا سمرو یا ورچن کس کے دیکھنے سے اس کا پنڈا ہولے سے تپتا ہے اور بیج میں وہ نرم ہوتی تھی۔ کس کے دیکھے سے اور وہ فرق نہ کرسکتی۔ یوں تو اس کی جگہ کوئی اور ہوتی تو فرق کرتی بھی نہ۔ دونوں کو دیکھ لیتی، دونوں اس کے گھر والے ہوجاتے اور ایسا ہوتا چلا آیا تھا۔‘‘(۹)
	مدرسری سماج میں سماجی طور پر کلیدی کردار عورت کا ہے۔ محنت طلب اور پرمشقت کام کرنا عورت کی ذمہ داری ہے۔ عورت زمین کھودتی ہے، فصل اگاتی اور کاٹتی ہے۔ برتن بنانے اور ان پر بیل بوٹے بنا کے پکانے کا کام بھی عورت کرتی نظر آتی ہے۔ مرد کے ذمہ چھوٹے موٹے کام ہوتے ہیں۔ مرد کے ذمہ چھوٹے موٹے اور نیچ کاموں میں سے ایک کام بیج ڈالنے کا بھی ہے۔ اس کام میں بھی مرد کلی طور پر خود مختیار ہر گز نہیں ہے۔ اس ناول کا زنانہ کردار کو اسی کئی بار بیاہی گئی مگر زیادہ عرصہ نباہ نہ ہوسکا۔ ہر بار اس نے مرد کو گھر سے باہر کردیا۔ مرد کا کام تو بیج ڈالنا ہے مگر آگے عورت کی مرضی ہے کہ وہ اسے قبول کرے یا نہ کرے، اس کے ساتھ لیٹ جائے یا اسے دھتکار دے۔ اسے کچھ کھانے پینے کو دے یا منکر ہوجائے۔(۱۰)  گھر کے کنبے کی سردار عورت ہی تھی۔ اس لیے پاروشی شادی تو ایک سے کرتی ہے مگر بیج ڈالنے کا فریضہ ورچن اور سمرو دونوں کو سونپتی ہے۔
	پاروشی مدرسری سماج کا نمائندہ اور خالص فطرت سے جڑا کردار ہے۔ وہ فطرت سے قریب تر اور تخلیقیت کے جذبے سے سرشار کردار ہے۔ پاروشی کے شب و روز گھاگھرا سے جڑے ہیں۔ گھاگھرا ہی اس کی اصل اور گھر ہے۔ وہ دریا کی بیٹی ہے گھاگھرا کے سنگ ہی اس کا جیون ہے۔
’’وہ گھاگھرا کی بیٹی تھی اور اسے ماتی نے پالا تھا۔ اسے پتہ نہیں تھا پر اس نے سن رکھا تھا کہ ایسا ہے۔ ماتی کا گھر والا جب پانیوں کے پار ہو اور ہم کے کتے اسے اٹھا لے گئے تو ماتی پانیوں سے باتیں کرنے کے لیے سات دن اور سات رات گھاگھرا کے کنارے بیٹھی رہی اور ساتویں رات اس نے سروٹوں میں ایک بچے کے رونے کی آواز سنی۔ وہ اسے اٹھا کر گھر لے آئی اور کہا کہ پانی جو زندہ ہوتے ہیں انہوں نے اسے جنم دیا ہے اور اب میں اسے پالوں گی۔ اس کا نام ایک راہ گیر نے رکھا تھا جو کہتا تھا کہ ہری یوپیا ایک بستی ہے جو پاروشنی دریا کے کنارے ہے اور چونکہ اسے دریا نے جنم دیا ہے اس لیے اسے پاروشنی کہو۔‘‘(۱۱)
	مدر سری سماج اس دھرتی پر پہلا مربوط سماجی نظام تھا۔ جو اشتراکی رشتے سے سارے سماج کو جوڑے ہوئے تھا۔ ملکیت اور اجارہ داری کے نظام نے اپنی جڑیں نہیں گاڑھیں تھیں۔ اس لیے عورت کسی کی ملکیت نہ تھی۔ اسے ایک چیز یا شئے کی بجائے مرد کے برابر انسان کا درجہ حاصل تھا۔ مدرسری سماج کی پروردہ عورت نے ہی کھیتیاں اُگانا شروع کیں۔ عورت اور دھرتی میں تخلیق کی صلاحیت کی نسبت سے زمین کو دھرتی ماتا کے لقب سے نوازتے ہوئے اسے ماں سے استعارہ کیا گیا۔ صاف ظاہر ہے کہ وجہ جامع دونوں کا ایک سا تخلیقی عمل ہے۔ زمین اور عورت کے تخلیقی عمل کو ایک حقیقت کے دو مظاہر سمجھا جاتا تھا۔ فصلوں میں برکت کے لیے دیویوں کی مورتیوں کی فصلوں میں پوجا جاتا تھا۔ فصلوں کے بھیتر فطرت کی آغوش میں جنسی اختلاط کو باعث برکت سمجھا جاتا تھا۔ عورت نے بیج سے نباتات کے اگنے کا راز پایا اور فطرت میں زراعت کا ہنر ایجاد کرکے تمدن کو ایک بہت بڑے انقلاب سے دوچار کیا۔ یہ الگ بات ہے کہ یہ ہنر اس کے اپنے اور دھرتی ماتا کے لیے باعث آزار ٹھہرا۔ تارڑ نے عورت کے فطرت اور کھیتی باڑی کے عمل سے جڑنے کی خوبصورت طریقے سے تصویر کشی کی ہے۔
’’وہ اپنے حصے کی زمین کھود چکی تھی۔ ڈوبومٹی اور دریا کے درمیان پھیلی ہوئی زمین پوری بستی کی تھی۔ مینہ اترنے سے پہلے اور بڑا پانی کناروں سے باہر پھیلنے سے اگیتے سارے باسی اسے کھودنے کے لیے اپنا اپنا حصہ بانٹ لیتے اور پھر اس میں کنک جو اور مٹری وغیرہ کے بیج ڈال کر اسے پدھر کردیتے۔ کھتیوں کے آسے پاسے گارے کی دیواریں بنا دیتے تاکہ پانی اندر آکر ٹھہرا رہے اور جذب ہوجائے۔ جب پھوٹ پڑتی، بوٹے بنتے اور ان میں بیج پڑتا تو وہ سب کا سب سانجھا ہوتا۔ کبھی کبھار جب بیج زمین میں پڑا سوکھنے لگتا اور اس میں پھوٹ نہ پڑتی تو بڑی میا کی ایک مورتی جو پکلی کی پکائی ہوئی ہوتی کھیتوں کے بیج رکھ کر بستی کی کوئی جمی، بدھری یا کو اسی اس کے پاس لیٹ جاتی اور کوئی مندرا، پنڈو، یا چپا اس کے بیچ اپنا بیج اتارتا اور یوں دنوں میں بڑی میا کے زور سے زمین کا بیج بھی پھوٹ مارنے لگتا۔ ماتی کے تینوں پتروں کا بیج بھی ایسے ہی بڑی میا کے سامنے کھیت میں لیٹے ہوئے ہُنگانے ڈالا تھا۔‘‘(۱۲)
	طاہرہ اقبال کے ناول ’’نیلی بار‘‘ کی قدیم و سینک خواتین اپنے فطرتی ماحول کے اتنا ہی قریب تر ہیں جس قدر پاروشی ہے۔ بار کی خواتین بھی اپنے مردوں کی نسبت زیادہ فطرت کے قریب ہیں۔ بار کی ہر خاتون صفائی ستھرائی، کھانے پکانے، سجاوٹ سینے پرونے اور بیل بوٹے کاڑھنے سجانے میں ماہر ہے۔ کچے کوٹھوں کی مخصوص طرز پر لپائی میں خاص مہارت سے بیل بوٹے تراشنے کا ہنر جانتی ہے۔ جو فطرت سے ان کے ازلی رشتے کی دلیل ہے۔ بار کی یہ عام خواتین ہیں جو لال نیلے رنگ ملا کر تیکھے نقش و نگار بناتی اور چکنی مٹی میں تیل ملا کر چولہا چوکا پوتیں اور ان پر کنگر مور بناتی نظر آتی ہیں۔ ان کا جنسی ملاپ چار دیواری اور گدے گدیلوں کا محتاج نہیں ہے۔ وہ اس مقصد کے لیے فطرت کی آغوش میں قدرتی پردہ گاہوں، جنگلی جھاڑیوں، خشک پانی کے کھالوں اور اونچی فصلوں میں جنسی اختلاط کرتے ہیں۔ اس سے فصلوں میں برکت کے حصول کی اساطیر کارفرما نظر آتی ہے۔ یہ قدیم و سینک فطرت کے آج بھی بہت قریب نظر آتے ہیں۔ وہ بلند و بالا عمارتیں بنانے کی بجائے گھاس پھونس کے بنے گھروندوں میں اپنی تمام تر زندگی بیتا دیتے ہیں۔(۱۳)  ان کے ثقافتی زیورات اور سولہ سنگھار بھی فطرت کا پرتاؤ ہیں۔
	مادر سری دور کے اکثر و بیشتر اساطیر آج بھی عورت زندہ رکھے ہوئے ہیں۔ ہمارے دور دراز دیہاتوں میں آج بھی کوئی نہ کوئی پرانا کیکر، ٹالی، جال، بڑ، پیپل یا بکائن کا ایسا درخت ضرور ملے گا جس کے ساتھ کئی پراسرار اساطیری داستانیں وابستہ ہوں گی۔ جن پر رنگ برنگے دھاگے یا کپڑوں کی کتریں بندھی ہوئی لٹک رہی ہوں گی۔ ایسے قدیم درخت وسیب میں تقدیس و تکریم کا درجہ رکھتے ہیں۔ یہ دراصل عورت کی طرف سے فطرت کو بخشی گئی ایسی تکریم و تقدیس ہے جو ان کی بقا کی بھی ضامن ہے۔ بانجھ پن کے خاتمے، حصول برکت، خشک سالی اور قحط کے خاتمے کے لیے فطرت کی کئی اشیاء اساطیری درجہ کی حامل ہیں:۔
’’جب وہ (پاروشی) بانجھ عورتوں کے رکھ کے قریب ہوئی تو پل بھر کے لیے رکی، پیپل کی شاخوں اور خاص طور پر اس کے موٹے اور اوپر اٹھتے ہوئے تنے کے گرد بے انت ون سونے دھاگے بندھے ہوئے تھے، ہر دھاگہ ایک ایسی عورت نے باندھا تھا جو خشک تھی اور فصل چاہتی تھی اور اپنے آپ کو ہرا بھرا کرنے کی امید پالتی تھی۔۔۔۔ اس نے ایک گہرا سانس لیا، کم سے کم اسے اس پیپل کے ساتھ رنگین دھاگہ باندھنے کی ضرورت کبھی پیش نہیں آئے گی۔‘‘(۱۴)
	طاہرہ اقبال کے دوسرے ناول ’’گراں‘‘ میں پوٹھوہار پر جدیدیت کے مرتب ہونے والے اثرات کو خوبصورتی سے پیش کیا گیا ہے۔ ناول میں فطرت اور فطرتی ماحول سے جڑی اساطیر کو بھی پیش کیا گیا ہے۔ چوے (پانی کا قدرتی تلاب) کے ساتھ حضرت غوث پاک سے منسوب ایک بکائن کا درخت ہے جس پر خواتین اپنی منتوں مرادوں کے بر آنے کے لیے دھاگے اور اپنے دو پٹوں کی کتریں باندھتی ہیں۔
	ناول ’’بہاؤ‘‘ میں جب بڑے پانیوں (سیلاب) کی آمد ہوتی ہے تو تمام لوگ خوف و پریشانی کے عالم میں گھاگھرا کے کنارے جا بیٹھتے ہیں۔ ایک بھکشو دریا دیوتا کی ناراضی کی خبر دیتا ہے اور بھلی شئے اس دیوتا کو دان کرنے کا حکم دیتا ہے تو اس معاملے میں بستی کی خواتین پیش پیش ہیں جو گھر کا سامان، برتن اور اپنے زیورات وغیرہ دان کرتی ہیں۔ یہ عمل ہماری وسیبی خواتین آج بھی دہراتی ہیں۔ جب کبھی پل یا کشتی کے ذریعے وہ دریا پار کرنے لگتی ہیں تو کچھ نہ کچھ دھن دولت دریا دیوتا کو دان کرتی ہیں۔ دراصل یہ فطرت کے ایک بڑے منبع اور کرہ حیات کا آدر و تکریم ہے، جو اس دھرتی کی عورت آج بھی زمانہ قدیم کی مانند بجا لاتی ہے۔
	عورت کا فطرت اور اپنے ماحول سے محبت اور ہم آہنگی کے اظہار کا ایک ذریعہ مصوری بھی ہے۔ زمانہ قدیم کی عورت پکلی کی مانند مجسمہ ساز بھی ہے اور ظروف ساز بھی۔ وہ ان ظروفوں پر بیل بوٹے اُکیلنے والی اور نباتات و حیوانات کے نقش و نگار کنندہ کرنے والی مصورہ بھی ہے۔ مصوری عورت کی فطرت ثانیہ ہے اور اس کی اپنے ماحول سے محبت و جڑت کا واضح ثبوت ہے۔ آج کی عورت بھی ہاتھوں، باہوں اور پاؤں پر حنائی بیل بوٹے اکیلنا باخوبی جانتی ہے۔ جب پاروشی پگلی سے اس قدر مہارت سے بنائے گئے بیل بوٹوں سے متعلق پوچھتی ہے تو وہ کچھ یوں مخاطب ہوتی ہے۔
’’ہاں یہ بیل بوٹے؟۔۔۔ یہ بیل بوٹے میرے سر میں نہیں آتے۔ یہ ٹہنیوں میں ہوتے ہیں اور آپ ہی آپ جھجھروں، صحنکوں، چاٹیوں، ڈولوں اور گھڑوں پر بن جاتے ہیں۔ مجھ سے نہیں بنتے۔ پاروشی نے اپنے سوجے ہوئے پاؤں کو دباتے ہوئے پکلی کی طرف دیکھا۔ یہ تمہارا کاج نہیں میرا ہے۔ پکلی ہنس دی۔ اس کا منہ کھلا تو پاروشی نے دیکھا کہ اس کا ایک اور دانت کم ہوگیا ہے۔۔۔۔ جیسے دریا میں پانی ہے اور بیج میں بوٹا ہے ایسے ہی جس کا یہ کاج ہوتا ہے اس کے پنجر میں بیل بوٹے ہوتے ہیں جو آپ ہی آپ بنتے ہیں۔ اور یہ جھجروں میں مچھلی کے چانے کیوں بناتی ہو؟ تجھے بتایا ہے کہ یہ آپ بنتے ہیں اور مجھے تو ابھی تک یہ بھی پتہ نہیں تھا کہ یہ جو میں بناتی ہوں تو مچھلی کے چانے ہیں، تو نے آج بتایا ہے۔ جھجھر اور گھڑے میں پانی ہوتا ہے اس لیے اس پر پانی کے جنور کی مورت بناتے ہیں پکلی، ’مجھ سے زیادہ سمجھ ہے تو پوچھتی کیوں ہے۔‘‘(۱۵)
	پاروشی اور پکلی کا یہ مکالمہ اس بات پر دلالت کرتا ہے کہ فنونِ لطیفہ اور فطرت سے جڑت عورت کی گھٹی میں ہے اور اس کی فطرت ثانیہ ہے۔ سارے نقش و نگار پکلی کے لاشعور میں موجود ہیں وہ ان کو برتنوں پر اکیلتی جاتی ہے۔ اس دور کی عورت کا یہ فن کس خاص مقصد، نظریہ یا تھیم سے جڑا ہر گز نہیں ہے۔ اس کے لاشعور سے شبیہیں نہایت ہنر مندی اور چابک دستی سے صحنکوں، جھجروں اور گھڑوں پر بیل بوٹوں اور مچھلی کے چانوں کی صورت میں منقش ہوتی جاتی ہیں۔ جنہیں وہ اپنے دماغ کی اختراع کی بجائے اس ٹہنی کا کمال سجھتی ہے جو اس کے ہاتھوں میں آتے ہی اپنا ہنر دکھانے لگتی ہے۔ جب پاروشنی کی شادی ہونے لگتی ہے تو پاروشنی ایک ہری ٹہنی توڑ کر اسے اپنے دانتوں میں دبا کر برش کی شکل دینے کے بعد اپنے ہنر کے جوہر پاروشنی کے جسم پر دکھاتی ہے۔ برتنوں پر بنائے جانے والے تمام بیل بوٹے پاروشنی کے جسم پر اکیلے جاتے ہیں۔ جو پکلی کے ذہن میں آپ سے آتے ہیں اور اس کے ہاتھوں سے بنتے چلے جاتے ہیں۔ یوں پکلی فنونِ لطیفہ کو لاشعور یا مابعد الطبیعات سے جا جوڑتی ہے۔ پکلی کا فن پاروشی کو مجسم فطرت بنا دیتا ہے۔ جب وہ اپنے آپ پر نظر دوڑاتی ہے تو خود کو ایک چھتناور درخت کے روپ میں پاتی ہے جس سے اس کی حیرت اور خوشی کی انتہا نہیں رہتی۔
’’اس نے ٹھوڑی نیچی کرکے اپنے آپ کو دیکھنے کی کوشش کی تو اس کا منہ کھل گیا۔۔۔ وہ تو ایک بڑی چھایا والے رُکھ کی طرح تھی، اس پر پتے تھے، پھول تھے۔۔۔۔ اس کا سارا جسہ بیل بوٹوں سے ڈھکا ہوا تھا اور جو رُکھ اس پر پھیلتا تھا اس کی جڑیں اس کے جُسے کے بیج میں پھوٹتی تھیں جہاں پکلی جھکی تھی۔‘‘(۱۶)
	کائنات کے ارتقاء کے ابتدائی مراحل میں عورت اور مرد کا تفاعل مساوی تھا۔ بہاؤ کے زنانہ کرداروں میں دیکھا جاسکتا ہے کہ تمام کردار پاروشی سمیت آزاد خود مختیار اور فطرت سے بہت قریب ہیں۔ جب سے مہذب انسان کا کلامیہ مقبول ہوا اور پدرسری نظام نے پورا غلبہ حاصل کیا تو صنفی امتیازات کو ہوا ملی اور ایسے امتیازی نظریات نے غلبہ پالیا۔ بہاؤ کی پاروشی کا موازنہ اگر ارشد چہال کے ناول ’’بیاڑ گلی‘‘ کے زنانہ کرداروں صنوبر، رابعہ، مریم، ہاشم اور چاند بیگم سے کیا جائے تو فرق واضح ہوجاتا ہے۔ بہاؤ کے زنانہ کردار آزاد اور فطرت سے مضبوط رشتہ رکھتے ہیں جبکہ بیاڑ گلی کے زنانہ کردار سیاسی، سماجی اور ثقافتی جبر سے مجبور اور بے بس دکھائی دیتے ہیں۔
	ناول ’’بیاڑ گلی‘‘ ایکو فیمنزمی حوالے سے خاصا اہمیت کا حامل ہے۔ راسب خان کا بیٹا شمریز اور ان کا ساتھی مہابت خان اور ٹمبر مافیا کا سرغنہ تاج خان ایسے کردار بہ یک وقت فطرت اور فطرت کے اہم اور خوبصورت جزو عورت کا استحصال کرتے نظر آتے ہیں۔ تاج خان جو ٹمبر مافیا کا پرانا کھلاڑی ہے یہ شخص شمریز خان اور مہابت خان سے مل کر بیاڑ گلی کے ماحول اور یہاں کی خواتین کا استحصال کرتے ہیں۔ راسب خان جو شمریز خان کا والد ہے، اس کی دو بہنیں ہاشم اور چاند کنواری بیٹھی بیٹھی بوڑھی ہوچکی ہیں۔ جائیداد کے بٹوارے کے خوف سے ان کی شادیاں نہیں کی گئیں۔ ہاشم اور چاند بڑے گھروں کی استحصال زدہ خواتین ہیں جن کا سماجی اور معاشی استحصال کیا جاتا ہے۔ یہ دونوں کردار سارا وقت آپس میں نوک جھونک طعن و تشنیع اور لڑنے میں گزار دیتے ہیں۔ یہ دونوں ہسٹریائے ہوئے کردار ہیں جنہیں ان کے گھر کے مرد کرداروں نے جائیداد کے لالچ میں یہاں تک پہنچایا ہے۔ ناول نگار نے ان دونوں کرداروں کی ذہنی الجھنوں کو باخوبی پیش کیا۔
	راسب خان کا بیٹا شمریز خان اپنے باپ سے بھی چار ہاتھ آگے ہے۔ وہ اپنی خوب روبیوی رابعہ جس سے اس کی محبت کی شادی ہوئی تھی، سے اس لیے نفرت کرنے لگتا ہے کہ اس کا پاؤں مڑنے کے سبب وہ لنگڑی ہوچکی ہے۔ رابعہ کا گھر میں ایک نوکرانی سے زیادہ کردار نہیں ہے۔ اس بے تنخواہ نوکرانی کو ہر وقت تشدد کا نشانہ بنایا جاتا ہے اور اسے لنگڑی کے نفرت سے آمیز لقب سے نوازا جاتا ہے۔ بیوی کے استحصال کے ساتھ ساتھ شمریز خان گاؤں کے ایک ماہر بڑھئی فتح محمد کی بیٹی صنوبر پر نظر رکھے ہوئے ہے؛ اس کا اگلا حدف صنوبر ہے۔ شمریز خان بیک وقت صنوبر کے درختوں اور اس خوبصورت گلی کی خوب صورت بیٹی صنوبر کے استحصال کے لیے سرگرداں نظر آتا ہے۔ جب صنوبر شمریز خاں سے شادی کے لیے انکار کردیتی ہے تو وہ اپنے بدکماش دوست مہابت خان کے ساتھ صنوبر کو رات کے اندھیرے میں اس کے گھر سے اٹھانے کے لیے جاپہنچتا ہے۔ صنوبر کا عاشقِ صادق سلطان خان ہے، جو تاک میں ہوتا ہے، موقع پر فائر کرکے شمریز خان کو ایک ٹانگ سے معذور کردیتا ہے۔ اس طرح شمریز خان بھی اپنی بیوی رابعہ کی مانند ہمیشہ کے لیے لنگڑا ہوجاتا ہے۔
	تاج خان جو بیاڑ گلی کے فرض شناس فاریسٹ آفیسر سلیمان کو راستے سے ہٹا کر محکمہ جنگلات کی ملی بھگت سے قانونی آکشن کی آڑ میں صنوبر کے درختوں کی کٹائی کا بڑے پیمانے پر منصوبہ بنا چکتا ہے۔ تاج خان کا بیاڑ گلی کے حسن سے کھلواڑ کا پکا پکا منصوبہ بن چکا ہوتا ہے۔ اس کی نظر صرف بیاڑ گلی کے حسین بلند و بالا اور قیمتی درختوں پر ہی نہیں بلکہ وہ تو اس گلی کی حسین بیٹیوں کو بھی رگیدنا چاہتا ہے۔ اس لیے تاج خان بہ یک وقت بیاڑ گلی کے حسن (صنوبر کے درخت) اور عورتوں سے کھلواڑ کا منصوبہ بنا کر آتا ہے۔ اس کے بہمانہ عزائم کو شمریز خان اور مہابت خان پایہ تکمیل تک پہنچانے میں ممدد و معاون ثابت ہوتے ہیں۔ بیاڑ گلی میں بے دردی سے صنوبر کے درختوں کا قتل عام شروع ہوجاتا ہے۔ تاج خان کا دن صنوبر کے درختوں کی کٹائی میں اور راتیں خواتین کے ساتھ عیاشیوں میں گزرتی ہیں۔ تاج خان کو شب بسری کے لیے لڑکیاں فراہم کرنے کا کام مہابت خان کے ذمہ ہوتا ہے۔ اس مقصد کے لیے وہ ساتھ والے گاؤں سے مجبور اور بے کس لڑکیوں کو ورغلا کر لاتا ہے جو تاج خان کا سامانِ عشرت بنتی ہیں۔ فطرت سے کھلواڑ کا فوری نتیجہ لینڈ سلائیڈنگ اور سیلاب کی صورت میں سامنے آتا ہے۔ رنگ رلیوں سے فراغت کے بعد تاج خان ننگا تڑنگا خواب و خرگوش کے مزے لے رہا ہوتا ہے۔ اسی حالت میں وہ سیلابی ریلے کی نظر ہوجاتا ہے۔ نالے سے تاج کی مکروہ ننگی لاش برآمد ہوتی ہے۔ دوسری طرف مہابت خان جو سیلابی ریلے سے تھوڑا پہلے لڑکی کو اس کے گاؤں چھوڑنے کے لیے گھوڑے پر نکلا تھا، وہ بھی نالا عبور کرتے ہوئے سیلابی ریلے کی بھینٹ چڑھ جاتا ہے۔
	فاریسٹ آفیسر سلیمان اپنے محکمہ کی جنگلات کش پالیسیوں سے تنگ آکر اس محکمے کو خیر آباد کہہ کر تحفظ جنگلات کی ایک این جی او میں شمولیت اختیار کرلیتا ہے۔ سلیمان کی این جی او میں شمولیت نیک شگون ثابت ہوتی ہے۔ وہ تحفظ نباتات و جنگلات کے لیے سرگرم کردار ادا کرتا ہے۔ اس سلسلے کا ایک اور اہم کردار مریم ہے جو اس نجی این جی او کو چلا رہی ہوتی ہے۔ مریم اپنی کوششوں سے بیاڑ گلی کے ٹمبر مافیا کے سردار راسب خان کی بیٹی زمرد کو اپنی ٹیم کا حصہ بنا لیتی ہے۔ ماحولیاتی تانیثیت عورت کو مرد کی نسبت ماحول سے زیادہ قریب دیکھتی ہے۔ ماحولیاتی حوالے سے مرد عورت کا کردار ایک دوسرے سے خاصا متصادم ہے۔ مرد نے ہی ہمیشہ سے ماحول کو برباد کیا ہے اور عورت کی فطرت سے محبت مثالی رہی ہے۔ این جی او کے فراہم کردہ لٹریچر کے مطالعے کے بعد زمرد کی ماحول سے اس قدر گہری جڑت پیدا ہوگئی ہے کہ اب اسے درختوں پر چلتے کلہاڑے اپنے تن پر چلتے محسوس ہوتے ہیں۔ زمرد کے لیے  درختوں کے کٹنے کا دکھ وجودی کرب میں بدل جاتا ہے۔ مریم اور زمرد کا مکالمہ ملاحظہ ہو:۔
’’کیا تمہیں واقعی اس جنگل کے کٹنے کا دکھ ہورہا ہے؟ مریم نے کتاب ایک طرف رکھ کر زمرد کی اداس آنکھوں میں دیکھتے ہوئے پوچھا، آپ دکھ کی بات کررہی ہیں۔ مجھے تو یوں لگ رہا ہے جیسے یہ لوگ ان درختوں پر نہیں میرے جسم پر کلہاڑے چلا رہے ہیں۔ زمرد نے درد بھری آواز میں کہا اور اس کی آنکھوں میں آنسو بھر آئے ’’یہ جتنے لوگ اس وقت بیٹھک میں بیٹھے کھانا کھا رہے ہیں یہ سب بھیڑیے ہیں یا شاید بھیڑیوں سے بھی بدتر ہیں۔ ان میں خود میں میرا باپ اور بھائی شامل ہیں۔ ان سب لوگوں نے مل کر یہاں کے فاریسٹ آفیسر سلیمان صاحب کا تبادلہ کروا دیا اس لیے کہ وہ اس وادی کے درختوں سے محبت کرتا تھا اور اس کے ہوتے ہوئے یہ لوگ اس بے دردی سے ان درختوں کی کٹائی نہیں کرسکتے تھے جس بے دردی سے اب کررہے ہیں۔ اب تو محکمہ جنگلات کے افسر بھی ان کے ساتھ ملے ہوئے ہیں‘‘ زمرد کی آنکھوں میں آئے ہوئے آنسو اس کے رخسار پر بہہ نکلے تھے۔‘‘(۱۷)
	طاہرہ اقبال کا ناول ’’نیلی بار‘‘ پنجاب کی رہتل، یہاں کے وسینک کی خوشی غمی کے رسوم و رواج، تہذیب و تمدن کے رنگوں کے ساتھ ساتھ مقامی اور پناہ گیروں (ہجرت کرکے آنے والے) کے درمیاں تہذیب و تمدن اور زبان و ثقافت کے بُعد اور اس میں پائے جانے والے تفاوت کو بھی واضح کرتا ہے۔ ناول کا پہلا حصہ اس حوالے سے اہمیت کا حامل ہے۔ بار کی مقامی خواتین اپنے ماحول اور ثقافت میں گندھی ہوئی ہیں۔ پناہ گیروں کی خواتین اس بات پر ان کا ٹھٹھہ اڑاتی ہیں۔ بار کی خواتین مردوں کی نسبت ماحول اور فطرت سے زیادہ قریب ہیں۔ بار کی ہر خاتون سجاوٹ، صفائی، ستھرائی، سینے پرونے، کاڑھنے اور کھانے پکانے میں ہر لحاظ سے تاک ہیں۔ کچے کوٹھوں کی لپائی میں خاص مہارت سے بیل بوٹے تراشنے کا ہنر جانتی ہیں۔ ان کے ثقافتی سولہ سنگھار، ان کے خوشی غمی کے گیت اور ٹپے ماہیے سبھی فطرت سے پھوٹتے ہیں:۔
’’پانی پاک سمندراں دے
یاری دو دن دی دکھ ساریاں عمراں دے
نہر دی پٹڑی تے بنودے بوٹے لائے ہاسے
انجے سٹ گھتیا ای نوکر بے تنخوا ہے ہاسے
دو پتر اناراں دے
ساڈا دکھ سن کے روندے پتھر پہاڑاں دے
ساول پتناں تے
خط نائیو گھلیا ماہی نئیں او کاغذ وطناں تے
بنے تے ٹاہلی، ٹاہلی نال شرینہہ ماہیا
جھڑ پیا پیندا اے اللہ لاسی مینہ ماہیا۔‘‘(۱۸)
	بار کی خواتین کا بناؤ سنگھار فطرت سے مستعار ہے۔ بار کی دلہن کے ہاتھوں، پاؤں پر کلیجی مائل مہندی، بالوں میں چنبیلی کا خوش بودار تیل، دانتوں پر رنگیلے دنداسے کی سرخی، ہاتھوں کی کلائیوں میں پھندنوں والے گانے، گلے میں لال ڈورے میں پرویا سونے کا انعام، گول گھڑت کا ٹیکا، بھرے سینے پر پھیلا چندن ہار، سانولی چکنی کلائیوں پر چاندی چڑھی چوڑیاں، ناک میں لال ہرا موتی پروئی نتھ، نتھنے میں بیری کے بور کی گھڑت والا لونگ اور ناک کی ہڈی میں سونے کا بلاک، یہ سب بار کی عورت کے حسن کو ایسا نکھارتے ہیں جیسے جنگلی کنڈیاری لال یاقوتوں سے بھڑکتی ہو یا سونے کے رنگ کے پھولوں سے جڑی توری کی بیل سجی ہو۔ ناول نے بار کی خواتین کے سولہ سنگار اور ہر ناز و ادا کو وہاں کے ماحول اور فطرت سے تشبیہہ دی اور استعارہ کیا ہے۔ بار میں ہر رت کے نرالے رنگ ہیں۔ بیساکھ کے بار آور موسم کے بعد جیٹھ کا بدلتا منظرنامہ ملاحظہ ہو:۔
’’یہ موسم بار کا موسم ہے۔ بار کے سارے گہرے چوکھے رنگ اس دہکتے انگارہ سے موسم کے تپ چڑھے بدن پر سج جاتے ہیں۔ جب جھلستانی ہوا کے بگولے دہکتے آسمان کو لپیٹ لیتے ہیں۔ آٹھ آٹھ پہر چلنے والی سیاہ اور لال آندھیاں زمین و آسمان کو اتھل پتھل کر ڈالتی ہیں۔ جب نہر کے پانی بھاپیں چھوڑنے لگتے ہیں۔ ڈوکے پکتے ہیں۔ آم اپنے ہی بوجھ سے بے قابو ہو کر ٹپکتے ہیں۔ خوب صورت کڑیالے سانپ کنچلیاں بدلتے ہیں۔ بیاگھو نسلوں کی کشید کاری کرتے ہیں۔ فاختہ کے ہلکے آسمانی انڈے چڑیوں کے چتکبرے اور کبوتروں کے گلابی بھامارتے سفید انڈے اور بے پرکے اندھے بوٹ گھونسلوں سے گرتے پھوٹتے، گھونسلے آندھیوں میں اڑتے اور پرندے نئے گھونسلوں کی تعمیر کرتے ہیں۔ گائیں بھینسیں منہ اٹھا کر بھیاں بھیاں ملاپ کی دہائی دیتی ہیں اور لڑکیاں برہا کے گیت گاتی ہیں۔‘‘(۱۹)
	خالد فتح محمد نے اپنے ناول ’’کوہِ گراں‘‘ میں پانی کو زندگی کے استعارے کے حوالے سے برتا ہے۔ یہ ناول ماحولیاتی تبدیلیوں سے کرہِ حیات میں آنے والے ماحولیاتی بدلاؤ کو عمدگی سے موضوع بناتا ہے۔ چوہدری حلیم کا گاؤں جو صدیوں سے آباد تھا، پانی کی قلت اور بارشوں کی کمی کے سبب اجڑ کر بیابان میں تبدیل ہوجاتا ہے۔ پانی کی عدم دستیابی اس سارے کرہ حیات کے لیے موت کا سندیس ہے۔ چوہدری حلیم سمیت چند مزید مردانہ کردار سامنے آتے ہیں۔ جو پانی لانے میں اہم کردار ادا کرتے ہیں۔ ان مردانہ کرداروں کے ساتھ ایک زنانہ کردار بھی ملتا ہے۔ اس کردار کا نام گڈو ہے۔ گڈو کا کردار ماحولیاتی تانیثیت کے حوالے سے بھی دیکھا جاسکتا ہے۔ گڈو دیسو اور اس کے جرائم پیشہ ساتھیوں کے ہاتھوں معاشی اور جنسی استحصال کا شکار ہے۔ بھوک اور پانی کی عدم دستیابی کے باوجود اس گاؤںکی زمیں سے جڑی رہتی ہے۔ وہ دیگر گاؤں کے لوگوں کی مانند پناہ گزیں کیمپوں اور دوسرے گاؤں میں پناہ نہیں لیتی، تنگی ترشی بھوک افلاس یہاں تک کہ جنسی استحصال برداشت کرتی ہے مگر اپنی زمین نہیں چھوڑتی۔ چوہدری حلیم چند ساتھیوں کی مدد سے گاؤں کی زمینوں تک پانی لانے میں کامیاب ہوجاتا ہے۔ اس کام میں سب سے اہم کردار گڈو کا ہی ہے۔ وہ اس کٹھن مرحلے میں مسلسل حوصلے بڑھاتی رہتی ہے۔ جب آمین کیکٹس کے پودے لاکر دیتا ہے تو انہیں لگانے اور ان کی آبیاری کی ذمہ داری گڈو ہی لیتی ہے۔ ناول نگار نے عورت اور زمین کو مشابہہ قرار دیا ہے۔(۲۰)   دونوں میں نمی ذرخیزی کی علامت ہے۔ نمی کے سبب دونوں پیداواری عمل سے گزرتی ہیں۔ اس گاؤں کی زمین پانی نہ ہونے اور نم سے محروم ہونے کے سبب گڈو بھی اپنے آپ کو زمین ایسے بنجر پن کا شکار پاتی ہے۔
	زمین پر اور زیرِ زمین پانی کے ختم ہوتے ذخائر اور ان پر بے جا انسانی تصرف کو موضوع بناتا ناول ’’پانی مررہا ہے‘‘ خاصا اہمیت کا حامل ہے۔ آمنہ مفتی کا یہ ناول ختم ہوتے پانی کا نوحہ اور اس کی بازیافت نو کی کوشش ہے۔ یہ خالص ماحولیاتی ناول ہے اور اس میں ماحولیاتی تانیثیت کے حوالے سے بہت کچھ موجود ہے۔ جوگی جب خبر دیتا ہے کہ بابنی میں ایک ناگن ہے اور وہ خوبصورت عورت کا روپ بدل کر امیر ترین لوگوں سے شادی کے بعد تمام زیور لے کر اس بانبی میں واپس آجاتی ہے۔ چوہدری اللہ یار کا یہ جواب کہ ’’عورت نوبذات خود ناگن ہے اور اسے روپ دھارنے کی کیا ضرورت ہے‘‘ یہ فکر پدرسری ذہنیت کی غماز ہے۔ یہ مرد مرکز فلسفہ ہی ہے جو عورت کو انسان کے علاوہ باقی سب کچھ سمجھتا ہے۔ ناول میں ایک مقام پر شہد کے چھتوں کی بہتات کا ذکر آتا ہے۔ شہد ملکہ مکھی بہت مشکل سے پھلوں پھولوں سے کشید کرتی ہے۔ مرد جیسے عورت کی نوماہی محنت اچک لیتا ہے اور اس پر اپنا تصرف جما کر بچوں کو ماں کی بجائے اپنی پہچان دیتا ہے۔ وہی مرد ہی ہے جو ایک شہد کے لالچ میں ملکہ مکھی کی ساری محنت اکارت کردیتا ہے۔ ایک شاہد کے لیے ناصرف ان مکھیوں کا گھر برباد کرتا ہے بلکہ ان کے بچوں تک کو تلف کردیتا ہے۔ اس ناول میں ایک ریٹائرڈ جنرل مظفر کا کردار سامنے آتا ہے۔ جو بھرپور طریقے سے فطرت کا استحصال کرتا ہے۔ جنرل کی مرغابیوں اور شراب سے پرتکلف دعوت کی جاتی ہے۔ اس ضیافت کے لیے ضرورت سے بھی زائد مرغابیوں کا بے دردی سے شکار کیا جاتا ہے۔ رات کو مرغابیوں کے گوشت اور شراب کی گرمی دور کرنے کے لیے بھلن دی جاتی ہے۔ مظفر اس بلھن (ڈولفن مچھلی) سے مباشرت میں رات بسر کرتا ہے۔ دریائے سندھ کے باسیوں کے ہاں یہ ڈولفن اساطیری اہمیت رکھتی ہے۔ ان کے مطابق بلھن ایک راج کماری تھی، جس کی عزت لٹنے والی تھی اس عورت نے اپنی عزت بچانے کے لیے دریائے سندھ میں چھلانگ لگا دی اور تب سے اب تک وہ عورت بلھن کے روپ میں دریائے سندھ کی وسعتوں  اور گہرائیوں میں موجود ہے۔(۲۱)  اب بھی اس کے ساتھ جنسی زیادتی کے واقعات سننے میں آتے رہتے ہیں۔
	سائنسی اور ماحولیاتی موضوع پر صادقہ خان کا ناول ’’دوام‘‘ ہے۔ مصنفہ کے بقول دوام کا موضوع اپنی زمین اور دھرتی سے جڑت ہے۔ اس محبت اور جڑت کا ثبوت ناول کا خاتون مرکزی کردار منتہا دیتی ہے۔ جو ’’ناسا‘‘ جیسے عالمی خلائی ادارے کو خیر باد کہہ کر اپنے ملک اور قوم کی خدمت کو ترجیح دیتی ہے۔ منتہا ابتدا ہی سے ذہین لڑکی ہے۔ کالج سے یونیورسٹی تک آتے آتے اس کی صلاحیتیں مزید نکھر جاتی ہیں۔ یونیورسٹی میں وہ ارمان یوسف کی بنائی ہوئی تنظیم ’’سیو دی ارتھ‘‘ میں شمولیت اختیار کرکے ان کے آفات کا پتہ لگانے والے پراجیکٹ ’’ریموٹ سنسنگ‘‘ میں بہتری لانے اور اس کی کارکردگی بہتر بنانے میں مدد کرتی ہے۔ منتہا کے ایما پر ’’سیو دی ارتھ‘‘ شمالی علاقہ جات میں زلزلے، ستلج اور دریائے سندھ کے سیلاب اور چولستان میں خشک سالی ایسی آفات میں تمام ٹیم فرنٹ سولجرز کے طور پر لوگوں کی مدد کرتی ہے۔ منتہا کی اگلی منزل عالمی خلائی ادارہ ’’ناسا‘‘ ہے۔ جہاں رہ کر وہ ہارپ ٹیکنالوجی کا راز پاتی ہے کہ امریکہ نے زیرزمین برقی و تاب کاری لہروں کے ارتعاش سے ساری دنیا کے ماحول کو کس طرح اپنے کنٹرول میں رکھا ہوا ہے۔ اس ٹیکنالوجی کے ذریعے امریکہ جب اور جہاں چاہے بارش، سیلاب، گرمی، سردی اور زلزلہ برپا کرکے ماحولیاتی دہشت گردی کا مرتکب ہوتا رہتا ہے۔ جب منتہا یہ سب راز پالیتی ہے تو اس کی اگلی منزل اپنا ملک پاکستان ہے وہ جسے ان تمام تخریب کاریوں سے بچانا چاہتی ہے۔ منتہا ناگہانی آفات سے بچنے اور ان کی روک تھام کے لیے کرہ ارض کے فطرتی نظام اور ماحول سے پورا پورا فائدہ اٹھانے کی طرف توجہ مبذول کراتی ہے۔ ماحول دوست نظام میں جنگلات کی کٹائی کی روک تھام اور سیلابی علاقوں میں درخت لگا کر قدرتی باڑ کی تعمیر سے ان آفات کو کافی حد تک روکا جاسکتا ہے۔ متنہا ناسا میں رہ کر جہاں کئی دیگر راز پاتی ہے وہیں ایک راز یہ بھی ہے کہ انسان نے اس دنیا کو مسخر کرنے کے خبط میں جنون کی حد تک مبتلا ہو کر زمین کو یکسر نظر انداز کردیا ہے۔ جس کا نتیجہ تباہی و بربادی کی صورت میں آج ہمارے سامنے ہے۔
	ماحولیاتی تانیثیتی تنقید فلسفہ ماحولیات سے بڑھ کر ماحولیاتی انصاف پر زور دیتی ہے۔ غلبے کی منطق اس جبر اور تفریق پر دلالت کرتی ہے جو نسل، جنسی رجحانات، طبقات اور صنفی بنیاد پر قائم ہے۔ ماحولیاتی تانیثیت مرد اور عورت کو برابری کے خانے میں رکھتی ہے۔ انہیں ایک انسان کے طور پر دیکھتی اور سمجھتی ہے۔ دو واضح صنفوں کی بنیاد پر ان کے بیچ فرق کو واضح کرتی ہے۔

